
Аннотация. Мақолада Туркистонда совет ҳокимиятига қарши кўтарилган истиқлолчилик 

ҳаракатининг ривожланиб бориши ва унинг матбуоти саҳифаларида ёритилиши кўриб чиқилади. Мазкур 
ҳаракатнинг асосий ривожланиш босқичлари даврий матбуот материалларига асосан ажратилиб, ҳар бир 
босқичнинг ўзига хос жиҳатлари таҳлил этилади. 

Кириш. Совет ҳокимиятига қарши қуролли ҳаракат ривожланиб, кенгайиб 

бориши баробарида матбуот саҳифаларида унга қарши “ҳужумлар” ҳам кучайиб борди. 

Айниқса, истиқлолчилик ҳаракатининг 1920–1924 йиллар мобайнидаги марказлари 

даврий матбуотда жуда аниқ ва тўлиқ акс эттирилади. Бу даврда совет ҳукумати 

“босмачилик”ни тугатиш мақсадида сиёсий ўйинларни тўхтатиб, уни қурол кучи билан 

бостириш йўлида қатъий ҳаракат қилди. Айни вақтда матбуот ёрдамида маҳаллий 

халқни, айниқса, қўрбошиларни совет ҳокимияти томонига оғдириб олишга ҳаракат 

қилинди. 

1920 йилнинг май ойидан бошлаб янги паллага кирган истиқлолчилик ҳаракати 

сентябрга келиб ўзининг энг юқори чўққисига кўтарилди [30,185-b]. Бунинг асосий 

сабаби шундан иборатки, совет ҳокимиятига ишончи суст бўлган халқ истиқлолчилар 

сафини мунтазам тўлдириб турди. Шунинг учун ҳам большевиклар халқни ўз томонига 

оғдириш учун қаттиқ ҳаракат қилдилар. Матбуот орқали истиқлолчиларнинг енгила 

бошлагани, совет ҳокимиятининг бу борадаги ғалабалари ҳақида тинимсиз хабарлар 

босилар эди. Айниқса, омманинг истиқлочиларга нисбатан ишончини сусайтириш 

мақсадида узлуксиз равишда уларни “фош этувчи” мақолалар бериб борилган [13; 1; 26; 

5]. 

Матeриаллар ва мeтодлар. Истиқлолчилик ҳаракати тобора кучайиб 

борганлиги боис 1922 йил март ойида Бутунтуркистон Советларининг Марказий 

Ижроия Комитети ва Туркистон АССР Халқ Комиссарлари Совети Фарғона водийсида 

ҳаракат қилаётган “босмачилар” ва уларнинг раҳбарлари – қўрбошиларига махсус 

даъватнома билан чиқди [7]. Унда қаршилик ҳаракати “нотўғри” эканлигини 

таъкидланиб, 1922 йилгача халқ бошига тушган барча қийинчиликларга “босмачилар” 

сабабчи деб кўрсатилади. “Тўрт йилдан бери Фарғонани қон дарёсиға ботирғон, иқтисод 

ва хўжалиқни орқаға кетказган, юз минглаб фуқароларнинг кўзидан қон ёшларни 

оқизғон босмачилар халқни алдаб, мингларча ботир йигитларни ортларидан 

эргаштириб, ўз манфаатлари учун қанча қурбон ва азобларға сабаб бўлдилар. Халқ 

таланди, ҳисобсиз қурбонлар берилди,” – дейилади даъватномада [31]. 

Бу даврга келиб совет ҳокимиятининг ташвиқот ишлари аста-секин ўз 

самарасини бера бошлади. Натижада халқ ким томонига ўтишга иккиланиб қолди. 

Чунки большевиклар “ҳарбий коммунизм” сиёсати каби ишлари билан халқни 

хонавайрон қилиши, бир томондан, иккинчи томондан эса истиқлолчиларнинг кураш 

жараёнида қатор қишлоқларни талаши ўлка аҳолисини иккилантириб қўйди. Худди 

шуни эътиборга олган большевиклар, истиқлолчиларни синдириш учун халқнинг энг 

нозик томонига мурожаат қилдилар. Улар истиқлолчиларни динни ниқоб қилиб олиб, 

мусулмонларни алдаганликда айбладилар. “... Босмачилар ким эдики, улар исломни 

мудофаа қилса”, – деб ёзган эди “Красная Фергана” газетаси. Ушбу газета очиқдан-очиқ 

риёкорликка ўтиб, уламолар ҳам совет ҳокимияти томонига ўтганлигини ёзади: “Уламо 

ошналаримиз ҳам буни очиқ тушуниб, биз томонга ўта бошладилар. Улар халқ олдида ўз 

вазифаларини ўтай бошладилар” [10]. 

Муҳокама ва натижалар. 1920 йиллар бошларида аҳвол мураккаб бўлиб, ҳар 

қандай уруш ҳаракатлари халқ елкасига тушаётган оғир юк эди. Совет ҳукумати бундан 

усталик билан фойдаланди. Жанг майдонларига Г.В.Зиновев раҳбарлиги остида 30 минг 

кишилик ҳарбий кучни ташлаш [16,69] билан бир вақтда, қўрбошиларни музокараларга 

чақириб, ҳарбий тўқнашувлардан чалғитди. Матбуот саҳифаларида ўша 

музокараларнинг шартлари ва келишувлар эълон қилинган. 1921 йилги музокараларда 

Шермуҳаммадбекнинг энг ишончли кишиларидан бўлган Алиёрбек унинг номидан 

советлар олдига қуйидаги шартларни қуйди: 

– шариатга қоидаларига риоя қилиш; 

– мустақил қозилар сайлаш; 

– озиқ-овқат тақсимотини бекор қилиш [27]. 

Бу талабларни Шермуҳаммадбекнинг ўзи ҳам илгари сурган эди. Жумладан, 1922 

йил 2 сентябрда Марғилон уезди Қува станциясидан 7 чақирим масофада жойлашган 

Шертепа қишлоғида Туркистон МИҚ номидан Н.Тўрақулов ва истиқлолчилар номидан 

Шермуҳаммадбек ўртасида музокара бошланди. Ушбу музокарада Шермуҳаммадбек бир 

неча янги таклифлар билан бирга ўша эски талабларни ҳам кўриб чиқишни талаб қилди: 

– Туркистонга миллий-маданий мухторият бериш; 

– дин ва шариатга риоя қилиш; 

– умумий мажбурий, ҳарбий хизматга олишни тўхтатиш; 

– хусусий мулкни эътироф қилиш; 

– давлат томонидан мусодара қилинган мулкларни эгаларига қайтариб бериш; 

– олдинги мансабларни тиклаш, қозилар судини жорий қилиш [32; 17,26-28]. 

Совет матбуоти истиқлолчилик ҳаракатининг 1920–1924 йиллардаги 

манзарасини акс эттириб борар экан, меҳнаткаш халқнинг барча ижтимоий 

муаммоларига “босмачилар” айбдор деб эълон қилди. Газеталар саҳифаларида чоп 

этилган кўплаб маълумотлар истиқлолчиларга қарши қаратилган бўлсада, уларнинг 

айримлари оригиналлиги ва ҳақиқатга анча яқинлиги билан аҳамиятлидир. Масалан, 

“Туркистон” газетаси саҳифаларида 1920–1922 йилларда Фарғона водийсида юз берган 

қийинчиликларни шундай изоҳлайди: “Фарғона музофотида 1917-йилдан бери 

босмачилар ҳаракати давом этадир. Фарғонанинг кўп қисми култепага айланди. 

Юртнинг хўжалиғи барбод қилинди. Фарғона завод-фабрикалари тўхтади. Ҳозир 

Фарғона халқи ишсизликдан оч-яланғоч ҳолда нон тилаб юрадир” [25]. 

Водийда совет ҳукуматининг айби билан юзага келган озиқ-овқат тақчиллиги ва 

очарчилик оқибатида Фарғонанинг бир неча уездларида аҳвол жуда аянчли эди. 

Жумладан, Марғилон уездининг маҳаллий аҳолиси сезиларли даражада камайди. 

Халқнинг бир қисми очарчиликдан қирилган бўлса, бир қисми ўз ерини ташлаб, бошқа 

уезд ва волостларга кўчиб кетишга мажбур бўлди. 1921–1922 йилларда Фарғона 

деҳқонларининг 40 фоизи очарчиликка учради [20]. Шундай қилиб, Туркистон 

ўлкасининг гавҳари бўлган Фарғона водийси аҳолиси 1920–1922 йилларда жиддий 

қийинчиликларни бошдан кечирди. 

Фарғонада истиқлолчилик ҳаракатининг кенг ёйилиши туфайли қишлоқ 

хўжалигининг асосий тармоғи – пахтачилик ва бошқа экин турларига жиддий путур 

етди. Бунинг асосий сабабларидан бири бу вақтда минглаб маҳаллий деҳқонлар 

истиқлолчилар сафига келиб қўшилганлиги эди. Оқибатда пахта экин майдонлари 

кескин қисқарди. Агар 1916 йилда Фарғонада 375 873 десятина пахта экилган бўлса, 

1921 йилда бу кўрсаткич 12 000 десятинани ташкил қилди [20]. Демак, пахта экин 

майдонлари 1916 йилга нисбатан 30 баробар камайди. 

Истиқлолчилар сафига келиб қўшилган йигитлар ичида ишчилар ҳам оз эмасди. 

Йирик бойларнинг завод-фабрикалари ҳукумат томонидан национализация 

қилингандан кейин, бу ерда меҳнат қилган кўп ишчилар ишсиз қолдилар. Фарғонада 

совет ҳокимияти яхши мустаҳкам ўрнатилгунга қадар улар томонидан 149 та завод 

хароб қилинди. Агар водийда 1917 йилда 157 та пахта заводлари бўлганлигини ҳисобга 

олсак, эгаларидан тортиб олинган барча заводлар вайрон қилинган [8,75-81]. Ўрта Осиё, 

хусусан, Фарғона пахтаси Россия империяси учун қандай аҳамиятли бўлса, совет давлати 

учун ҳам ғоят зарур эди. Шунинг учун ҳукумат пахта саноатига жиддий зарар етказилган 

Фарғонада пахтачилик соҳасида аҳволни зудлик билан ўнглашга қаратилган чораларни 

ишлаб чиқди. Бу ҳақда “Знамя труда” газетасида журналист Г.Прокофев қуйидагиларни 

ёзган эди: “Туркистон хўжалик ва сиёсат муносабатларида большевиклар Россиясининг 

энг муҳим ўлкаларидан биридир. Шунинг учун унда хўжалик ишларини йўлга қўйиш 

лозим” [1]. 

Марказ асосий эътиборни РСФСР енгил саноатининг энг йирик хом ашё манбаи 

ҳисобланган Туркистон пахта саноатини тиклашга қаратди. Россия коммунистик 

партиясининг XII съезди қарорлари ҳам айнан шу масалага қаратилди. Аммо 

Туркистонда тобора қулоч ёзиб бораётган “босмачилик” ҳаракати мазкур вазифани 

рўёбга чиқариш имкониятини бермасди. Шунинг учун, газеталар саҳифаларида 

ҳукуматнинг истиқлолчилик ҳаракатини тугатиш тўғрисидаги барча қарорлари, 

аҳолига қилинган мурожаатномалари чоп этиб борилган. Лекин бу материалларнинг 

барчаси болшевистик руҳ билан суғорилган бўлиб, улар бир томонлама қарашлардан 

иборат. Айнан 1922–1924 йилларга келиб, матбуот саҳифаларида истиқлолчилик 

ҳаракати “эски идора меросларидан бири бўлғон хўжалиқ иши – босмачилиқ ҳаракати” 

деб эътироф этила бошланди [21]. Эълон қилинган мақолаларда истиқлолчилик 

ҳаракатининг Қўқон мухторияти эълон қилинган вақтда бошланиб, олти йилдан буён 

давом этиб келаётгани, фақат ҳозирда ҳаракатнинг ундан бир ярим йил аввалги 

давридагидан бутунлай бошқа эканлигини қайд этилган. 

Ҳақиқатан ҳам, 1923 йилга келиб Фарғона водийсида истиқлолчилик ҳаракати 

ўзининг янги босқичига ўтган эди. Ҳаракатнинг 1920–1922 йилларда бўлган иккинчи 

босқичида истиқлолчилар билан бирга бутун водий аҳолиси катта талафотлар берди. 

Фарғонада арман дашноқларини қуролсизлантириш ҳамда истиқлолчиларнинг энг 

нуфузли қўрбошиларидан Муҳаммад Аминбек ва бошқаларнинг сафдан чиқарилиши, 

1919–1920 йиллардаги “босмачи”ларни йўқотиш учун бир неча ташаббуслар амалга 

оширилган [22] бўлса ҳам, истиқлолчилик ҳаракати ундан кейинги йилларда янада 

кучайди. 

Бу даврда ҳаракатнинг ниҳоятда ривожланганлигини газеталар саҳифаларида 

ўлдирилган, асир олинган ёки большевиклар томонига ўтган қўрбошилар ва уларнинг 

йигитлари ҳақидаги маълумотлар орқали ҳам билиб олиш мумкин. Газеталардаги 

хабарлар ҳафталик, ойлик ёки йиллик ҳисобот тарзида келтирилган. Масалан, 1922 йил 

1 ноябрдан 1923 йил 31 майига қадар Фарғона, Андижон, Самарқанд ва Бухоро 

ҳудудларида бўлган жангларда 205 нафар қўрбоши ва 3 249 нафар уларнинг йигитлари 

ўлдирилган, 931 та винтовка, 126 та револьвер, 36 710 дона патрон, 13 та пулемёт, 991 

та от ўлжа қилиб олинган. 41 нафар кичик қўрбоши ва 521 нафар йигит совет 

ҳокимиятига таслим бўлган, 164 нафари эса асир олинган эди [19]. 

Газета маълумотига кўра, 1923 йилда Совет ҳокимиятига қарши қуролли 

курашнинг энг йирик марказлари сифатида Самарқанд, Фарғона ва Закаспий (Туркман) 

вилоятлари, Бухоро Республикаси ҳудудлари кўрсатилган.  

1923 йилнинг охирига келиб Закаспий (Туркман) вилоятида истиқлолчилик 

ҳаракати батамом тугатилди, 2 000 дан ортиқ қўрбоши йигитлари ҳаракат қилган 

Самарқанд вилоятида 50-60 атрофида “босмачилар” қолди. Бироқ, Фарғона ҳали ҳам 

ҳаракат маркази бўлиб қолаётганлиги боис бу ерда ҳукумат катта қўшин сақлаб 

туришга мажбур эди. 1923 йилда бўлиб ўтган жангларда 453 дан ортиқ қўрбошилар ва 

уларнинг 9 100 нафар йигитлари ўлдирилди. 216 нафар қўрбоши асир олиниб, 2 231 

нафар йигит ўз ихтиёри билан таслим бўлди. 5 000 та винтовка, 16 та пулемет, 1 100 та 

револьвер, 80 000 дан ортиқ патрон, кўп от ва бошқа буюмлар ўлжа олинди. Юқорида 

санаб ўтилганлардан ўлдирилган ва асир олинган 140 нафар қўрбоши ва 1 600 

“босмачи”, ўз ихтиёри билан таслим бўлиб, қуролини ташлаган 200 нафар қўрбоши ва 1 

600 “босмачи” Фарғона вилоятидан эди. Истиқлолчилик ҳаракатининг Мастчоҳ, 

Қоратегин, Олой, Чотқол каби марказлари батамом йўқ қилинди [2]. 

Бухоро Республикаси ҳудудидаги жангларда 1924 йилнинг январь-февраль 

ойларида 30 дан ортиқ қўрбоши дасталари тугатилиб, 35 та винтовка, 100 га яқин от, 

кўп патронлар ва 2 та револьвер ўлжа олинган [12]. Асир олинган ёки таслим бўлган 

қўрбоши ва йигитлари ҳақида ҳам матбуот саҳифаларида маълумотлар мавжуд. Бироқ, 

уларнинг умумий сони ҳақида матбуотда аниқ маълумотлар берилмайди. 

Шундай қилиб, матбуотда Ўзбекистоннинг турли ҳудудларида ҳаракат қилган 

йирик ва кичик қўрбоши дасталари ва уларнинг шахсий таркибига оид статистик 

маълумотлар ҳақиқатга яқин деб ҳисоблаймиз. Бизнингча, ўлдирилган, асир олинган 

ёки таслим бўлган “босмачилар” ҳақидаги реал маълумотларни эълон қилиш орқали 

большевиклар минтақада ким хўжайин эканлигини халққа кўрсатиб қўйишмоқчи эди. 

Шу билан улар аҳолининг қалбига қўрқув солиб, мамлакатда ўз ҳокимиятини 

мустаҳкамлашга эришди. Биз эса ана шу маълумотлар асосида 1923–1924 йиллар Совет 

ҳокимиятига қарши қуролли ҳаракат қай даражада кучайганлигини, ўлкада ҳаракат 

қилган қўрбоши дасталари ва уларнинг қўл остидаги йигитлари ҳақидаги аниқ 

маълумотларга эга бўламиз. 

Истиқлолчилик ҳаракатининг иккинчи даврида водий аҳолиси жуда катта зарар 

кўрган. Совет ҳокимияти ўлкада мустаҳкам ўрнашиб олиш учун қишлоқ хўжалигини 

тиклаш, халққа моддий ёрдам беришга қаратилган талай чора-тадбирларни амалга 

оширди. Лекин кўпчилик эркакларнинг истиқлолчилик ҳаракатига тортилиши туфайли 

водийдаги деҳқон хўжаликлари танг аҳволда эди. Уруғлик дон қизил армияни 

тўйдириш учун тортиб олинарди. Деҳқонлар очлик фалокатини бошдан кечирганлиги, 

четдан ҳеч қандай ёрдамнинг йўқлиги [22] сабабли айрим қўрбошилар зулм йўлига 

ўтдилар. “Туркистон” газетасининг ёзишича, юқоридаги омиллар сабабли Фарғона 

аҳолисининг кўрган зарари қуйидагини ташкил этди: 

– Қайд этилган очлар миқдори – 137 847 киши; 

– “Босмачи”лардан зарар кўрганлар – 139 574 киши; 

– Очликдан ўлганлар сони – 5 486 киши; 

– Текширилган волость ва шаҳарлардаги очлар сони – 135 000 киши [24]. 

Совет давлати томонидан Туркистонда амалга оширилган ижтимоий-иқтисодий 

чоралар ўз натижасини берди. Янги иқтисодий сиёсат – (русча Новая Экономическая 

Политика — НEП) нинг амалга оширилиши натижасида қўлида ортиқча маҳсулот пайдо 

бўлган деҳқонлар совет ҳукуматига нисбатан ишонч кўзи билан қарай бошлади. 

Натижада, 1923-йилдан эътиборан қўрбошиларнинг бир қисми қўлидаги қуролни 

топшириб, таслим бўлишга мажбур бўлди. 

Бу ҳол Бухоро Республикасида ҳам кўзга ташланади. Анвар Пошонинг Шарқий 

Бухорога келиши ва бу ердаги қўрбошилар фаолиятини мувофиқлаштириши туфайли 

истиқлолчилик ҳаракати бу ерда 1921 йилда ўзининг энг юқори нуқтасига етган эди 

[21]. Дастлаб Душанбе, Кўлоб, Қўрғонтепа, Ҳисор, Денов, Шеробод, Бойсун [15], кейинроқ 

Қоратегин, Дарбоз, Файзобод, Балжувон, Сариосиё каби муҳим шаҳарлар [33,444-446] – 

деярли бутун Шарқий Бухоро Анвар Пошонинг кўмондонлиги остидаги мужоҳидлар 

қўлига ўтди. Лекин Анвар Пошо ҳалок бўлгандан кейин, совет ҳукуматининг халққа 

яқинлашиши, ҳамма жойда истиқлолчиларга қаттиқ зарбалар берилиши ва энг ёмони – 

истиқлолчиларга нисбатан халқ фикрининг ўзгариши натижасида ҳаракат бу ерда ҳам 

кучсизланиб борди. 

Гарчи Анвар Пошонинг ҳалокатидан кейин Дониёлбек бу ҳудуддаги 

истиқлолчилик ҳаракатига раҳбарлик қилиш ва қўрбошиларни бирлаштиришга 

ҳаракат қилган бўлсада, бу ишда муваффақият қозона олмади. Анвар Пошонинг 

ҳалокатидан ҳеч қанча ўтмай у қизил армия билан бўлган жангларнинг бирида 

ўлдирилди [33,443]. 

Дониёлбек ҳалок бўлгандан кейин Бухородаги “босмачилик” ҳаракатига 

Иброҳимбек раҳбарлик қилди. Иброҳимбек Лақай Туркистондаги йирик қўрбошилар 

орасида Шермуҳаммадбек ва Жунаидхон каби ғайратли ва шижоатли раҳбарлардан 

бири эди. У Бухоронинг собиқ амири Саид Олимхон тарафдори сифатида қўл остидаги 

йигитлар билан ўн йилдан ортиқ вақт давомида Шарқий Бухорода совет ҳукуматига 

қарши курашни давом эттирган [37]. 

Иброҳимбек, 1922 йилнинг апрелида, ҳали Анвар Пошо ҳаёт бўлган вақтдаёқ 

Лақайда 1 000 нафар уламолар қатнашган қурултойда “кофирларга қарши” кураш учун 

отланган 30 000 кишилик қўшинга раҳбар этиб тайинланган эди. Анвар Пошо ҳалок 

бўлгандан сўнг эса, у Шарқий Бухородаги истиқлолчиларнинг раҳбари – “аскарбоши-

ғозий”, яъни бош қўмондони деб эълон қилинади. 1922 йилнинг август ойида қизил 

гвардия қисмлари билан бўлган бир қатор тўқнашувларда Иброҳимбек ғалаба қозонади. 

Бироқ, шу йилнинг 25-август ва 9-15 сентябрида Ҳисор ҳудудида бўлиб ўтган жангларда 

у мағлубиятга учраб, 600 нафар жангчисидан ажралди. Бу вақтда Бухородаги қизил 

армия сафининг кенгайиб бориши ҳам Иброҳимбек мағлубиятига сабаб бўлади. 

Истиқлолчилик ҳаракатининг еттинчи йилида у Афғонистонга ўтиб кетишга мажбур 

бўлди [6]. 

Шу билан Иброҳимбекнинг Бухоро истиқлолчиларига раҳбарлиги якун топди. 

Ҳаракатда парокандалик даври бошланади. Вақтли матбуотда бу ҳол шундай талқин 

қилинади: “Улар ўзларининг усул заминларини йўқотиб, чакана ўғри фирқа (шайка, 

отряд) ларига ажраладирлар. Шунинг билан бирга, тўпланиб ҳаракат қилиш фикри 

йўқоладир. Ҳозирги кунда босмачилик ҳаракатининг тепасида туриб, уни назорат 

қилувчи шахслар ҳам кўринмайдир. Босмачиларнинг таловлари ва уруш ҳолати бизнинг 

ерлик халқни тамом зериктиради. Шунинг учун ҳам ерлик халқ тинч тирикчиликни 

истайди” [28]. 

Совет ҳукумати истиқлолчилик ҳаракати ривожини диққат билан 

кузатганлигини матбуот материалларидан англаш қийин эмас. Газеталарда 

қўрбошиларнинг хорижий мамлакатлар билан алоқасига ҳам эътибор қаратилган. 

Масалан, Шермуҳаммадбек “Туркистон — Турк мустақил ислом жумҳурияти” 

тузилганлигини эълон қилгандан кейин қўшни давлатлардан кўмак олишга ҳаракат 

қилган. Шермуҳаммадбекка Афғонистон, Туркия, Хитой консуллари Салим пошо билан 

ҳамкорликда иш олиб бориши лозимлигини уқтиришади. Шермуҳаммадбек эса улардан 

20 000 кишилик қўшин билан ёрдам беришни сўради. Улар бу талабга расман кўнган 

бўлсаларда, амалда ёрдам бермадилар. Совет матбуотида Шермуҳаммадбекнинг бундай 

ҳатти-ҳаракатлари қуйидагича изоҳланган эди: “Англиянинг қўшни Эрон, Афғонистон 

ва бошқа давлатларда ўзининг жосусларини кучайтиришға, советларга қарши 

ташкилотларга кўмак кўрсатиши, Туркистондан Афғонистон ва Эронга кўчиб кетган 

унсурлар билан алоқада бўлиши, қўшни шарқ давлатларида босмачилардан 

фойдаланиб, бир куч тўплашға тиришмоғи ҳамда уларни ўз манфаатлари учун хизмат 

қилдиришга тиришмоғи эҳтимоли борлиғи ҳеч кимга яширин эмасдур” [22]. 

Матбуотда янги иқтисодий сиёсатнинг амалга оширилиши натижасида 

Туркистонда чет эллик сармоядорларнинг пайдо бўлаётгани, улар эса қўрбошиларга 

ёрдам бераётгани тўғрисида ҳам бир қанча материаллар эълон қилинади. Масалан, 

“Туркистон” газетасининг 1923 йил 1 июль сонида қуйидаги фикрлар эътиборни жалб 

этади: “Туркистонға байналминал жаҳонгир (мустамлакачи давлатлар – Н.Ҳ.) ларни, 

айниқса инглизларнинг диққати қаратилган. Негаким, инглизлар Туркистоннинг ўз 

мустамлакаларига қўшни бўлишини сиёсий жиҳатдан жуда хавфли эканлигини очиқ 

биладилар. Бунинг устига инглизлар Туркистоннинг жуда кўп бойлигидан 

фойдаланишга қизиқади. Бу ерда сармоядорлиқ ишларини амалга оширишни 

хоҳлайдир” [21]. 

Хулоса. Хулоса қилиб айтганда, 1924–1925 йилларга келиб, бутун Туркистон 

ўлкасида совет ҳокимияти мустаҳкам ўрнатилиб бўлинган эди. Советлар халқ 

оммасининг ёрдамига таянган ҳолда, истиқлолчилик ҳаракатини бутун фронт бўйлаб 

енга бошлади. Гарчи бу ҳаракат 1935 йилгача давом этган бўлсада, унинг кейинги 

даврдаги харитаси матбуотда деярли ёритилмайди. Фақатгина ўлканинг айрим 

ҳудудларида жиддий қаршиликка дуч келгандагина, “босмачилик” ҳаракати эсга 

олинди. Шундай қилиб, истиқлолчилик ҳаракатининг сўнгги палласида бу масалага 

матбуотда кенг ўрин берилмайди. Газета ва журналлар саҳифаларида асосан совет 

ҳокимиятининг амалга оширган ислоҳотларига кенг жой ажратилди. Истиқлолчилик 

ҳаракатига нисбатан матбуотнинг “беэътиборлиги”га яна бир сабаб – 

истиқлолчиларнинг ғоявий раҳнамолари ва уни бошқарувчи асосий куч – йирик 

қўрбошиларнинг кўпчилигининг ҳалок бўлиши ёки мамлакат ҳудудидан муҳожирликка 

чиқиб кетиши эди. 

